
Danmarkimi kalaallit ilinniartut atugassaannik kollegie-nik sanaartornissaq 

siunertaralugu Naalakkersuisut suliassamik aallartitseqqullugit peqquneqarnissaannik 

Inatsisartut aalajangiiffigisassaattut siunnersuut. 

(Siumup Atassutillu Inatsisartunut ilaasortai)  

 

Demokraatini siunnersuut manna pillugu qujavugut. Siunnersuuteqartutulli Demokraatini 

isumaqarpugut ilinniartut sapinngisamik pitsaanerpaamik atugaqartariaqartut Danmarkimut 

ilinniariaraangamik, nunatsinni ilinniarsimasut pisariaqarteqigatsigit. Demokraatini 

isumaqartuaannarpugut, ilinniarneq Kalaallit Nunaannut aningaasaliinerit pitsaanersarigaat. 

 

Nalunngilarput Kalaallit Illuutaannik peqartoq, Aarhusimi, Aalborgimi Odensimilu, kalaallit 

ilinniartut ilinniarnerminni ukiumi siullermi ineqarfigisinnaasaannik. Tamannali periarfissaq 

Københavnimi amingaataavoq, taamaattummik ilinniartut sualummik Københavnimi 

ilinniartussat piffissarujussuaq nukippassuillu atortariaqartarpaat inissarsiornerminni, peqataanik 

inuunertik nutaaq pissutsillu nutaarluinnaat ilinniarniaatigalugit.  

 

Nammineq ilinniartuuninnit nalunngilara, naak USA-mi pigaluartoq, isumalerujussuusoq kulturi 

takornartap atuleqqaarnerani kalaallinut ilinniartunut allanut qanittumiinnissaq. Angerlarserneq 

minnerusarpoq aamma nuannersuuvoq taamaaqatinik naapitsisarneq oqaloqatigisinnaasanik 

suliassat takkussuuttut pillugit. Ilinniaqatit kalaallit ilaquttatut ilertarput, imminnullu 

tapersersoqatigiinneq pisarluni. Inuunermullu sinneranut kammagiittoqarlertarluni. 

 

Demokraatini taamaattumik siunnersuut manna tapersersorusupparput inuusuttortatsinnut 

aningaasaliinitsialaammat taamaasillunilu aamma Kalaallit Nunaannut.  

 

Kissaatigaarput Danmarkimi illoqarfinni ilinniarfinni annerni sisamani kollegiaqarneq 

sukumiisumik misissorneqassasoq Kalaallit Illuutaat, ilinniagaqartut kattuffiat ”AVALAK” 

kommunillu attuumassuteqartut suleqatigalugit. Tamatuma kingorna neriuppugut ataatsimoorluta 

aalajangerumaartugut illoqarfimmi sorlermi sanaartorneq aallarteqqaarneqassanersoq.  

 

Taamatut oqaaseqarluta siunnersuut ataatsimiititaliamut susassaqartumut innersuupparput. 

 


